
 

GURE ARTEKO HARREMANAK 

 

 

 

 

2.2.3. Inor ez da galtzaile  
 

 

 

Gatazketan, konponbideari heltzeko lehenengo lana da gatazkaren aurrean hartutako jarrera 
aztertzea. 

Gatazka batean hartutako jarrerak aztertzen ditugunean, sarritan konturatzen gara ustekabean 
gatazkari ihes egiten diogula edota jarrera erosoa hartzen dugula. Baina arazoak horrela ez dira 
konpontzen.  

Gauzak ongi egin nahi izanez gero, beste era batera jokatu beharra dago. 

Jarduera hau egin baino lehen, komeni da  ataleko “Nire gorputzarekin BAT” ariketa egitea, gelan 

giro lasaia egon dadin eta ikasleek horrelako ariketak egiteko ohitura har dezaten. 

HELBURUAK 

● Gatazkak zer diren eta horien aurrean har daitezkeen jarrerez ohartzea. 

● Gatazketan norberaren helburuak eta harremanak biak zaindu behar direla ondorioztatzea. 

GARAPENA 

Irakasleak azalduko ditu jardueraren helburuak eta erabiliko den metodologia. 

Ikasleak binaka jarriko dira eta “Astoaren istorioa1” eranskina osatuko dute. 

● Astoaren istorioa nola bukatzen den asmatu beharko dute, eta komikia osatu. 

● Haien ustez gatazka zer den azaldu beharko dute eta adibide bat idatzi. 

Ondoren, bikote bakoitzak komikia nola bukatu duen kontatuko du. Gatazken definizioak arbelean 

jasoko dira eta taldean bat adostuko dute, ahalik eta modu sinpleenean; adibidez: 

“Bi (edo gehiago) pertsonaren arteko desadostasuna, interes kontrajarriak dituztelako”. 

                                                
1 1. "La alternativa del juego". Paco Cascón eta Carlos Martín Beristaín 

Irakasleak gatazken adibideak jasoko ditu, geroago erabiltzeko. Gatazka horien aurrean izan 

daitezkeen bost jarrera nagusiak2 azalduko ditu ondoren, “Gatazkei aurre egiteko jarrerak”  eranskina 

baliatuta. Bertan ageri den grafikoa horman edo arbelean jar daiteke, ondorengo lanaren lagungarri. 

Azalpenaren ondoren, ikasleak bost taldetan banatuko dira. Irakasleak “Gatazken aurrean (A eta B)” 

eranskina eta saioaren hasieran bikote bakoitzak idatzitako gatazken adibideak banatuko dizkie, talde 

bakoitzari gutxienez bi gatazka. 

Talde bakoitzari jarrera hauetako bat egokituko zaio: lehiatzea, amore ematea, ihes egitea, lankidetza 

edo negoziazioa.  

 

Talde bakoitzak gatazka bat aukeratuko du, eta egokitutako jarrerarekin gatazka hori nola bukatzen 

den idatzi beharko du, gero talde handian irakurtzeko edo antzezteko. Beste ikaskideek gatazka 

bakoitzean nork irabazi duen / nork galdu duen asmatu beharko dute. 

 

Astoen istorio osoa eta adostu duten gatazkaren definizioa horman jar daitezke, hurrengo saioetarako. 

 

Talde handian, kontuan izanik helburuak zirela gatazkak zer diren eta horien aurrean har daitezken 

jarrerez ohartzea eta gatazketan norberaren helburuak eta harremanak biak zaindu behar direla 

ondorioztatzea, ikasleekin saioaren balorazio txiki bat egingo da: 

● Zer ikasi duzu? 

● Zailtasunak izan dituzu? 

● Zer hobetu behar dugu? 

Irakasleak jasoko du ikasleek esaten dutena eta hurrengo saioan gogoraraziko die. 

DENBORA 

Bi saio 

BALIABIDEAK 

● Bi astoen istorio osoa.doc 

● Bi astoen istorioa.doc 

● Gatazkei aurre egiteko jarrerak.doc 

● Gatazken aurrean (A).doc 

● Gatazken aurrean (B).doc 

                                                
2  "Gatazkan eta Gatazkarako hezi” . Paco Cascón . Itzulpena, EIMA katalogoan. Egokituta 

http://eimakatalogoa.eus/objetos/ANA.%20Gatazkak.pdf

